ურთიერთგაგების მემორანდუმი

საქართველოს შრომის, ჯანმრთელობისა და სოციალური დაცვის სამინისტროსა და კატარის სახელმწიფოს საზოგადოებრივი ჯანმრთელობის  სამინისტროს შორის  
ჯანმრთელობის დაცვის სფეროში თანამშრომლობის შესახებ
საქართველოს შრომის, ჯანმრთელობისა და სოციალური დაცვის სამინისტრო და კატარის სახელმწიფოს საზოგადოებრივი ჯანმრთელობის სამინისტრო, შემდგომში მხარეებად წოდებულნი, გამოთქვამენ რა ორ ქვეყანას შორის ჯანმრთელობის დაცვის სფეროში თანამშრომლობის გაღრმავების სურვილს,
შეთანხმდნენ შემდეგზე: 
მუხლი 1
მხარეები ჯანმრთელობის დაცვის სფეროში ითანამშრომლებენ თანასწორობის, ნაცვალგებისა და საერთო ინტერესების საფუძველზე. 

მუხლი 2
თანამშრომლობის პირობები
შესაბამისი ქვეყნების შიდასახელმწიფოებრივი კანონმდებლობის შესაბამისად, მხარეები განავითარებენ და გააძლიერებენ ორმხრივ თანამშრომლობას შემდეგი პირობებით: 
1. სამედიცინო დარგის სპეციალისტთა გაცვლა, კონსულტირებისა  და სწავლების მიზნით, მხარეთა შიდასახელმწიფოებრივი კანონმდებლობის შესაბამისად; 

2. სამედიცინო პერსონალის უწყვეტი სამედიცინო განათლების  აქტივობებში (მ.შ. სტაჟირება, სწავლება/ტრენინგები და სხვ.) მონაწილეობის ხელშეწყობა;

3. თანამშრომლობა პაციენტებისთვის შესაბამისი სამედიცინო დახმარების აღმოჩენის მიზნით, მათ შორის, სამედიცინო ტურიზმის ხელშეწყობა;
4. საქართველოსა და კატარის სახელმწიფოს შესაბამის სამეცნიერო კვლევით ინსტიტუტებს შორის ჯანმრთელობის დაცვისა და სამედიცინო მეცნიერების სფეროში თანამშრომლობის ხელშეწყობა;
5. თანამშრომლობა ინფორმაციული ტექნოლოგიების სფეროში, მათ შორის, ელექტრონული ჯანდაცვის საკითხებზე;
6. მხარეებს შორის თანამშრომლობის განვითარების ხელშეწყობა ფიზიკური მედიცინისა და რეაბილიტაციის, საექთნო საქმიანობის და საზოგადოებრივი ჯანდაცვის მიმართულებით;
7. მხარეთა შეთანხმების საფუძველზე, საერთო ინტერესის სფეროში შემავალ სხვა საკითხებზე თანამშრომლობა. 
მუხლი 3

ინფორმაციის გაცვლა

მხარეები გაცვლიან ინფორმაციას ჯანმრთელობის დაცვის სფეროში დაგეგმილი საერთაშორისო კონფერენციებისა და კონგრესების თაობაზე, რომლებიც ორგანიზებული იქნება შესაბამისი მხარის მიერ.
მუხლი 4

ეროვნული და საერთაშორისო ვალდებულებები

წინამდებარე ურთიერთგაგების მემორანდუმის დებულებები გავლენას არ იქონიებს  მხარეების შიდასახელმწიფოებრივი კანონმდებლობით განსაზღვრულ უფლებებსა და ვალდებულებებზე, ან, საერთაშორისო ხელშეკრულებებით აღებულ ვალდებულებებზე, რომლის მხარეც შეიძლება იყოს ერთ-ერთი ხელშემკვრელი მხარე, ასევე - საერთაშორისო ორგანიზაციებში მათ წევრობაზე.
მუხლი 5

დავების რეგულირება

ნებისმიერი დავა, რომელიც შეიძლება წარმოიქმნას წინამდებარე ურთიერთგაგების მემორანდუმის განხორციელების ან მისი განმარტების პროცესში, უნდა გადაწყდეს მოლაპარაკებების გზით დიპლომატიური არხების მეშვეობით. 

მუხლი 6

დაფინანსება
თუ სხვაგვარად არ არის შეთანხმებული მხარეებს შორის, ყველა კონკრეტულ შემთხვევაში, თითოეული მხარე დაფარავს წინამდებარე ურთიერთგაგების მემორანდუმით განსაზღვრული თანამშრომლობის ღონისძიებებში მონაწილეობის ხარჯებს, მათ შესაბამის  ბიუჯეტებში არსებული რესურსების გათვალისწინებით. 
მუხლი 7

ცვლილებები და დამატებები
წინამდებარე ურთიერთგაგების მემორანდუმში ცვლილებების შეტანა შესაძლებელია ურთიერთშეთანხმების საფუძველზე. ცვლილებები და დამატებები წარმოადგენს  მემორანდუმის განუყოფელ ნაწილს და ძალაში შედის მე-8 მუხლის 1 პუნქტში გათვალისწინებული პროცედურების მიხედვით.
მუხლი 8

ძალაში შესვლა, ხანგრძლივობა და შეწყვეტა
1. წინამდებარე მემორანდუმი ძალაში შედის მხარეთა მიერ ამ მემორანდუმის ძალაში შესვლისათვის აუცილებელი შიდასახელმწიფოებრივი პროცედურების შესახებ უკანასკნელი წერილობითი შეტყობინების მიღების დღიდან. 
2. ურთიერთგაგების მემორანდუმი იდება 5 წლის ვადით მისი ძალაში შესვლის დღიდან და ავტომატურად გრძელდება შემდგომი ხუთწლიანი პერიოდით ან პერიოდებით, თუ რომელიმე მხარე, ხუთწლიანი ვადის ამოწურვამდე, სულ ცოტა 6 თვით ადრე, წერილობით არ შეატყობინებს მეორე მხარეს თავისი გაზრახვის შესახებ შეწყვიტოს მისი მოქმედება. 
3. წინამდებარე ურთიერთგაგების მემორანდუმის შეწყვეტა გავლენას არ მოახდენს თანამშრომლობის ფარგლებში მიმდინარე ღონისძიებების დასრულებაზე, რომლებიც შესაძლოა ფორმალიზებულ იქნა მემორანდუმის ძალაში ყოფნის პერიოდში. 
შესრულებულია ---------- ქ. ---------------- ორ დედნად, ქართულ, არაბულ და ინგლისურ ენებზე, ყველა ტექსტი თანაბრად აუთენტურია. წინამდებარე ურთიერთგაგების მემორანდუმის დებულებების განსხვავებული ინტერპრეტირების შემთხვევაში, უპირატესობა მიენიჭება ინგლისურ ტექსტს. 

